
Badira lauzpabost urte
nire bloga egiten hasi
nintzela. Oraindik ere,
zenbat bisita izan dudan

ikusteko, nire esparru horretan
sartzeak oso zirrara goxoa sorra-
razten dit.

Mota eta asmo askotariko blo-
gak aurki daitezke. Badira antzina-
ko lagunekin kontaktua ez
galtzeko egiten direnak, beste bat-
zuk gustu eta obsesioak islatzen
dituzte eta badira, baita ere, pape-
rezko edizioan argitaratuz gero,
egundoko aldizkariak izan zi-
tezkeenak.

Ez dakit nolako esperientziak
izango diren besteenak, niri dago-
kidanez, horrenbeste urte pasa on-
doren, irakurleen jokaera oraindi-
no bitxia egiten zait benetan.

Askotan, sarrera landua eta ongi
hausnartua egin dudalakoan nago
eta egunak pasa ahala ez du ema-
ten inori interesa sortu dionik.
Beste batzuetan aldiz, Youtuben
kopiatutako edozein astakeria
iruzkin guztien ama bihurtzen da.

Joan den astean, adibidez, oso
‘post’ labur baten bidez, ETB2k
emandako erreportaje bati bu-
ruzko iritzia eman nahi nuen:
‘Sida, Droga Y Rock Radikal Vasco’
zuen izenburua eta ‘La Caja Negra’
telesaioaren barruan kokatua ze-
goen, gurean geratu diren honda-
menak aztertzen dituen tele-
saioan hain zuzen. Ni neu errepor-
tajean agertu nintzen eta egia es-
anda, bere osotasunean ikusi nue-
nean amorratu egin nintzen. Badi-

rudi laurogeiko hamarkadan
gure artean sortu zen mugi-
mendu musikalaz mintzatze-
rakoan, heroina, HIESA eta
delinkuentzia aipatu behar
direla, horrelakoekin beste
inork harremanik izan ez
balu bezala. Euskal Herrian
bakarrik gertatu al zen? Ho-
rren kutre eta ziztrin baldin
bazen dena, zergatik lortu
zuen horrenbeste arreta
hainbat herrialdetan? Or-
duko musikarien artean hil-
dakoak izan ziren heroina-
ren eraginez , bai, baina zi-
negileen, kazetarien, ar-
gazkilarien eta iturginen ar-
tean ere bai. Garai bereko
beste mobida musikalen in-
guruko dokumentalak
ikusten ditudanean ez da horren-
bestetan hori azpimarratzen.

ADARRAREN PUNTAN
ROBERTO MOSO

HEROINA ETA MITOAK

Kontua da nire blogean dozena
erdi lerro idatzi nituela honenbes-
tez eta konturatu nintzenerako
oso eztabaida bizia piztuta zegoen
honako gai honi buruz: benetan
botereak erabili al zuen heroina
gazteen artean sarraskia egiteko?
Honetaz gehien ikertu duenetari-
koa da Juan Carlos Uso, historialari
castelloarra eta ondorio ezin argia-
goa dauka: frogarik ez dago eta ez
du uste izango denik. Beste kontua
da polizia-gorputz artean ustelke-

ria eta droga-trafikoa izan
den ala ez. Atentzioa
ematekoa da, baita ere,
zein haserre bizia sorra-
razten dien batzuei hala-
ko zerbait irakurtzeak.
Ematen du denok onart-
zen dugun egia ukaezin
baten kontra doala, are
gehiago, hori ukatzeak
gaizkide bilakatzen zai-
tuela. Itxura, ez dira gutxi
heroinaren hondamena
esku beltz batzuen ardura
izan zela sinistu nahi dute-
nak. Egia esanda gutxiegi
eztabaidatu da sinesmen
honek gurera ekarri dituen
ondorioez eta bada garaia,
honetaz eta beste gauza
askotaz argi eta garbi ezta-
baidatzeko, sakralizatutako
mitoak aldera utzita.
Hona hemen aukera umil
bat: http://www.zaramati-
mes.blogs-
pot.com.es/2012/03/los-

80-drogas-sida-y-rock.htmlHotzeriarekin amaitzeko xarabe askok heroina zeramaten iraganean.

